
   Чăваш ятпа черетленсе килсе тăратпăр,

Каятпăр çутă тĕнчерен пĕр харăс мар,

Кунта ачасене пиллетпĕр, хăваратпăр,

çĕр пин юррăмăра парса, çĕр пин сăмах…



Мĕскершĕн пурăнатпăр çĕр çинче, атьсемĕр,

ăçта çитерĕ-ши çак пурăнăç çăмхи?

Христос çуралнăран иртейрĕ çирĕм ĕмĕр.

Ун умĕнхи мĕнле, мĕскер ун хыççăнхи?



Куç умĕнче – Еврази хирĕсен тусанĕ

Каганлăхсем, ĕмпӳлĕхсем, Ылтăн Урта…

Скиф-Çĕпĕр тĕнчинчен хăрать хĕреслĕ Анăç,

Атăл тавра хунать пăлхар, пăртас…



Чăваш ятпа черетленсе килсе тăратпăр,

каятпăр çакă тĕнчерен пĕр харăс мар.

Пăхатпăр каялла, хамăр йăха тăсатпăр,

çак пурнăç тупсăмне пуçлатпăр шырама.



Христос çуралнăран иртейрĕ çирĕм ĕмĕр,

чĕлхе-сăмах, чунсем куçаç ламран лама.

Этемлĕхĕн пулайтăр çĕр çинче пĕр ĕмĕт,

çут тĕнчепе çураçăнса пурăнмалла.

  